
Kakini Kavacham

కాకినీకవచమ్

అథ షష్ఠసప్తతితమః  పటలః
శ్రీఆనన్దభైరవీ    ఉవాచ
కథయామి మహాకాల!చాత్యన్తాద్భుతసాధనమ్ ।
కవచం కాకినీదేవ్యా అష్టోత్తరశతాక్షరమ్   ॥ ౭౬-౧॥
యస్య గేహే కరే శీర్షే కణ్ఠే చ చిత్తమధ్యకే ।
భుజమధ్యే చ కట్యాం వా ధారయిత్వా మహీతలే ॥ ౭౬-౨॥
కిం న సిద్ధిం  కరోత్యేవ సాధకోయోగినీపతిః ।
యోగసిద్ధిః  క్రియాసిద్ధిః   శివాసిద్ధిస్తథా   పరా ॥ ౭౬-౩॥
మహాసిద్ధిః  ఖేచరీ చ సుషుమ్ణాసిద్ధిరేవ   చ ।
ఫలసిద్ధిః  కాలసిద్ధిః  క్రియాసిద్ధిః   శివామ్బికా ॥ ౭౬-౪॥
జఙ్ఘాసిద్ధిః   పరాసిద్ధిః  ఖడ్గసిద్ధిః   సుసూక్ష్మగా ।
అణిమాద్యష్టసిద్ధిశ్చ   కరే తస్య స్థిరా  భవేత్ ॥ ౭౬-౫॥
కవచం కాకినీదేవ్యాః సర్వసిద్ధిప్రదాయకమ్   ।
అకాలే వా సుకాలే వా పఠనాద్ ధర్మసఞ్చయమ్ ॥ ౭౬-౬॥
జయీ ధర్మసఞ్చయేన జయోయత్ర శివస్తతః ।
యత్ర శివా తత్ర శివః కవచాత్మా ద్వయం ప్రియౌ  ॥ ౭౬-౭॥
కర్తారౌ తౌ సదా తారౌ పార్వతీపరమేశ్వరౌ ।
కార్యకారణస్రష్టారౌ   ఉభౌ తత్ర పరాత్పరౌ ॥ ౭౬-౮॥
కవచాత్మకమూర్త్తౌ చ స్థాతారౌ  ప్రభవాత్మకౌ  ।
తస్య నామాక్షరం వక్ష్యే శ‍ృష్ణుష్వ  భైరవేశ్వర  ॥ ౭౬-౯॥
భైరవీ  భీమరూపా చ విరూపారూపవర్జితా  ।
సూక్ష్మాతిసూక్ష్మరూపా చ స్వప్రకాశా  చ శాకినీ ॥ ౭౬-౧౦॥
చపలా చఞ్చలా భీమా చన్ద్రదేవీ  పరాపరా ।

కాకినీకవచమ్

కమలాక్షీ దేవమాతా ఖడ్గకపాలధారిణీ  ॥ ౭౬-౧౧॥
గుర్వీ గౌరీ ఘనచ్ఛాయా ఓంఙ్కారాద్యా చరుప్రియా  ।
ఛాయా జయాచాఞ్జనా  చ ఓఙ్కారాత్మా కలావతీ ॥ ౭౬-౧౨॥
టఙ్కారిణీ డాకినీ చ టక్కాదేవీ రుణప్రియా  ।
తారిణీ స్థూలపుష్టా  చ దయాధర్మప్రియా  నుతిః ॥ ౭౬-౧౩॥
పరమా బుద్ధిశక్తిశ్చ   ఫలదా ఫాల్గునీ  కలా ।
వసుధారా వాసుకీ చ భద్రకాలీ  భవాభవా ॥ ౭౬-౧౪॥
మనసా మోహినీ మాతా యశోదాయాజ్ఞికా  యశా ।
రూపేశ్వరీ రణప్రాణా  లక్ష్మీర్లక్షణశోభితా  ॥ ౭౬-౧౫॥
వసుప్రియా  వసురతా బాలరక్షా శశిప్రభా  ।
షడక్షరీ శారదా చ హరిద్రా హారమాలినీ ॥ ౭౬-౧౬॥
లావణ్యనిరతా లఙ్కా క్షయరోగవినాశినీ ।
క్షేత్రపాలా  చ క్షేత్రీ చ క్షత్రియా  క్షేమదా క్షమా ॥ ౭౬-౧౭॥
క్షున్నివృత్తికరీ క్షుబ్ధా క్షాలనాఖ్యా క్షరాక్షరా ।
అనన్తాఖ్యా ఉమా దుర్గా ఋషభా ఈశ్వరప్రియా  ॥ ౭౬-౧౮॥
ఌకారబీజకూటస్థా ఌకారదీర్ఘజీవికా  ।
ఏరణ్డరణచాముణ్డా  ఐన్ద్రీ  డట్టప్రియాన్తరా   ॥ ౭౬-౧౯॥
తునుతుణ్డా ఓషధీ చ ఉత్తమాధమమధ్యమా ।
ఔద్వేషిణీ ఔషధస్థా అట్టహాసాత్మసఙ్గతా   ॥ ౭౬-౨౦॥
అర్థదా  అష్టహస్తా  చ అర్కకోటిమయూఖగా ।
అర్ధనారీశ్వరా  అర్చ్యా అర్బుదాస్త్రధరా  సమా ॥ ౭౬-౨౧॥
అష్టైశ్వర్యప్రదా   అర్ఘా అమ్భస్థా చాప్యరున్ధతీ  ।
అర్పణాఖ్యా అర్కమునీ అర్పణా అస్ఖలస్థితా   ॥ ౭౬-౨౨॥
అర్చనాఢ్యా అర్చనాస్థా అరాతీ అరుణాధరా ।
అష్టోత్తరాఖ్యమమృతం   పఠిత్వా కవచం పఠేత్ ॥ ౭౬-౨౩॥
తదా ఫలసమృద్ధిః  స్యాదాయురారోగ్యసాధనమ్ ।
శాకినీకవచస్యాస్య సదాశివ ఋషిః స్మృతః ॥ ౭౬-౨౪॥

కాకినీకవచమ్

గాయత్రీచ్ఛన్ద  ఏవాపి శాకినీ దేహదేవతా ।
ఓం శ్రీం  క్లీం  మే శిరః పాతు బ్లూఁ  హ్లూఁ  మే లలాటకమ్ ॥ ౭౬-౨౫॥
చక్షుషీ ఖేచరీ పాతు కర్ణౌ మే శివశాకినీ ।
గణ్డయుగ్మం  సదా పాతు దేవశాకమ్భరీ రమా ॥ ౭౬-౨౬॥
స్వాహా పాతుయుగ్మనాసాం ఓష్ఠాఽధరం  శిరోఽవతు ।
ద్రీం  హ్రీం  శ్రీం  మే దన్తపఙ్క్తిం  జిహ్వాగ్రం  దేహదేవతా ॥ ౭౬-౨౭॥
చిబుకం కమలా దేవీ వాగ్దాత్రీ  మే కపాలకమ్ ।
వదనం కాలికా పాతు శబ్దబీజాత్మికా  గలమ్ ॥ ౭౬-౨౮॥
కణ్ఠదేవీ  శాకినీ చ పాతు మే కణ్ఠపఙ్కజమ్  ।
సురాదేవీ సదా పాతు హృత్పద్మం కామరూపిణీ ॥ ౭౬-౨౯॥
కలావతీ కామకామా కామమాలా విశుద్ధకమ్  ।
సదాశివపథం పాతు లక్ష్మీర్మే నాభిపఙ్కజమ్ ॥ ౭౬-౩౦॥
ఉల్కాముఖీ సదా పాతు దేవమాతా షడక్షరమ్ ।
సదా పాతు విష్ణుపద్మం  రాకిణీ పాతు మే దలమ్ ॥ ౭౬-౩౧॥
కటిదేశం సదా పాతు భోగదా జ్ఞానమోక్షదా  ।
మూలాధారం సదా పాతు కాకినీ పరమేశ్వరీ ॥ ౭౬-౩౨॥
ఏకరూపా సదా పాతు లిఙ్గాధారం  విరూపిణీ ।
మార్కణ్డపూజితా  దేవీ మృకుణ్డా మూలవాసినీ ॥ ౭౬-౩౩॥
సదా మే పాతు దేవేశి అభయా చారుదేశకమ్ ।
దర్శనాఖ్యా మహాదేవీ లిఙ్గాధారం  పదాన్తరమ్ ॥ ౭౬-౩౪॥
పాతు దేవీ హిరణ్యాక్షీ సర్వాఙ్గం  సర్వదేవతా ।
విధాత్రీ సూక్ష్మరూపస్థా స్థూలాఙ్గీ  చ కృశోదరీ ॥ ౭౬-౩౫॥
సర్వత్ర సర్వదా పాతు దేవీ శాకమ్భరీ మమ ।
హృత్కాలికా సదా పాతు సర్వాఙ్గం  సర్వదేశకే ॥ ౭౬-౩౬॥
ఇతి తే కథితం నాథ కవచం దేవదుర్లభమ్  ।
పఠిత్వా సిద్ధిప్రాప్నోతి   రాజత్వం లభతే నరః ॥ ౭౬-౩౭॥
అకస్మాత్ సూర్యతుల్యః స్యాత్ కామజేతా స్వయం భవేత్ ।
ధారణాద్ దేహవృద్ధిః  స్యాదాయురారోగ్యసమ్పదమ్ ॥ ౭౬-౩౮॥

వాయుసిద్ధికరం  సాక్షాదమృతానన్దవిగ్రహమ్   ।
అగ్నిస్తమ్భం జలస్తమ్భం వాయుస్తమ్భం కరోతి హి ॥ ౭౬-౩౯॥
ఖేచరోయోగజేతా స్యాదాశాక్షయకరో భవేత్ ।
తతః పఠేత్ కామమన్త్రం  తదన్తే ధ్యానమాచరేత్ ॥ ౭౬-౪౦॥
ఓంశ్రీశ్చ  తే లక్ష్మీశ్చ పత్న్యావహోరాత్రే పార్శ్వే
నక్షత్రాణి  రూపమశ్వినౌ వ్యాత్తమ్ । ఇష్ణన్నిషాణా -

ముమ్మ ఇషాణ సర్వలోకమ్మ ఇషాణ ॥ ౭౬-౪౧॥
జపిత్వా కామమన్త్రం  హి సర్వకామఫలం లభేత్ ।
తతో ధ్యాత్వా చ కవచం ధ్యాయేద్యః శాకినీశివమ్ ॥ ౭౬-౪౨॥
స వేదపారమాయాతి శాకినీధ్యానయోగతః ॥ ౭౬-౪౩॥
ప్రాణాఖ్యాం  శుక్లపద్మే  నిరవధినిలయాం శాకినీం పీతవస్త్రాం
సూక్ష్మాం భూషాతిరుద్రోద్భవతనుచపలాం  చఞ్చలాం సిద్ధిలోలామ్  ।
హస్తైః  పద్మైశ్చతుర్భిః  సునయనకమలైర్భాసమానాం  శివాఢ్యాం
పద్మాభీతిప్రచణ్డాసిచసహితాం   శాకమాతాం భజామి ॥ ౭౬-౪౪॥
ధ్యాత్వాయోగీ శ్మశానే గిరివరకుహరే డాకినీదేశమధ్యే
శూన్యే గర్తేవనే వా గగనగృహతలే శూన్యగేహే సుప్రవాసే  ।
జ్ఞానాత్మా యో వశీ వా పఠతి చ సతతం శాకినీదేహయోగం
గఙ్గాయాం  స్వీయగర్భే కవచమభయదం సర్వదం యాతి సిద్ధిమ్  ॥ ౭౬-౪౫॥
కవచం కారణైర్దేవీం   పూజయిత్వా యథావిధి ।
అకస్మాత్ కాయసిద్ధిః  స్యాదష్టైశ్వర్యసమన్వితః  ॥ ౭౬-౪౬॥
మోక్షమాప్నోతి భావేన సుఖం తస్య పదే పదే ।
మ్రియన్తు  బాలకా యస్యాః కాకవన్ధ్యా  చ యా భవేత్ ॥ ౭౬-౪౭॥
ధారయిత్వా త్విమాం విద్యామేతైర్దోషైర్న    లిప్యతే ।
కణ్ఠే యో ధారయేదేతాం సమరే కాణ్డధారిణీమ్  ॥ ౭౬-౪౮॥
అక్షయత్వమవాప్నోతి జీవమాత్రః  సదాశివః ।
గోరోచనాకుఙ్కుమేన కాలాగురుహరిద్రయా  ॥ ౭౬-౪౯॥
లాక్షారసైర్లేఖయిత్వా   ధారయిత్వాఽమృతం లభేత్ ॥ ౭౬-౫౦॥

కాకినీకవచమ్

ఇతి శ్రీరుద్రయామలే   ఉత్తరతన్త్రే మహాతన్త్రోద్దీపనే   సిద్ధమన్త్రప్రకరణే  
షట్చక్రప్రకాశే   భైరవభైరవీసంవాదే   శాకినీకవచం నామ
షష్ఠసప్తతితమః  పటలః ॥ ౭౬॥

The numbers correspond to paTala and verse numbers from

Rudrayamala uttaratantra.

